
        
            
                
            
        

    
	Л. ВАНГАН

	ДАЛАЙД ДУСАЛ НЭМЭР
(Хошин өгүүллэг)

	“МОНГОЛЫН ЗОХИОЛЧДЫН ХОРОО” Улаанбаатар хотноо 1971 онд эрхлэн хэвлүүлсэн “ХЭН ХЭЛСЭН ЮМ БЭ?” номоос

	 

	Цогт охин тэнгэр сангийн захиалгаар Цагаан бамбарууш хэвлэлийн газарт 2021 онд цахим хэлбэрт хөрвүүлэв.

Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

ОРШЛЫН ОРОНД

	 

	Оддын хүрээлэнд нэгэн одон бүгэхэд түүний гэрэл нь манай дэлхий рүү олон жил олон үеийн туршид сацран ирсээр байдаг ёсон бий. Түүний нэгэн адил гэгээрсэн мэргэд бичгийн хүмүүс насан эцэслэхүйеэ оюун ухааны нь гэрэл туяа хэдэн үе дамжин гялбан сацран байдгийн жишээг бид олонтоо мэднэ. Миний бодоход сүүлийн нь хэдэн зохиолыг энэ түүвэрт эмхэтгэн толилуулж буй зохиолч Ламжавын Ванган уртын урт настай, удаан жилийн цуурайтай нандин чухаг бүтээлийн эзэн мөн болъюу.

	Тэрбээр өвөрмөц барилтай, өөрийн гэх үг хэл, сэдэв санаа дүр зурагтай, хэлье гэсэн санаагаа хэнд ч ойлгогдохоор хэлдэг нэгэнт хэлснээ хэзээ ч үл давтдаг өөнтөгч гярхай нүдтэй, өгөөмөр баян сэтгэмжтэй зохиолч бүлгээ. Түүний уран бүтээлийн эрхэм содон шинж чанар энэ түүвэрт орсон зохиол бүрээс тусах бий. Тийм ч учраас орсон зохиолын утга санааг тайлбарлан нуршилгүй харин бүтээсэн хүний нь тухай хэдэн үг дурсан бичсүү.

	Л. Ванган аливаа нэгэн зохиолыг бичихээр сэдэн эхлэхдээ юуны өмнө үйл явдал, түүнд хамаарагдан гарах хүмүүсийн дүрийг холбон боддог байсан юм.

	Зохиолд гарах үйл явдалд ямар хүмүүс татагдан орсноос тэр үйл явдлын тавилан шийдвэрлэгдэнэ. Сайн улс дийлэнх нь байвал муу явдал ч сайн руугаа эргэнэ. Муухан улс тэр явдалд оролцох юм бол сайн сайхан үйлс ч муугаараа эргэнэ гэж ярьж байхыг нь сонссон.

	Бас нэг залуу зохиолчтой ярихдаа хэлсэн нь:

	— Хүнээ ол, хүнээ сайн бод, өөр зантай өөр зорилготой хэдэн хүний дунд дэвшүүлэн тавих санаа, асуудлаа тавьчих. Тэгэхээр л хүн хүн өөр өөрийнхөөрөө хандах бий. Тэрнээс чинь бүх юм яриа, маргаан үйл явдал эхлэл төгсгөл цөм урган гарна гэж билээ.

	Л. Ванган зохиолыг сэдэн эхлэхдээ ор хоосноор «зохионо» гэж байхгүй, үргэлж өөрийн үзсэн, харсан, дуулсан сонссоноос юмыг эхлэн боддог, бодсон дээрээ тулгуурлан нэгтгэж, санаагаа цааш нь хөгжүүлэн, амьдралын явц, өрнөлд нь харуулдаг онцлогтой байсан юм.

	Жишээлбэл, энэ түүвэрт орж байгаа «Бямбаагийн зээрд» гэдэг кино туужийн төлөвлөгөөг бид хоёр ярилцсан бөгөөд (тэгэхэд «Суман зээрд» гэдэг нэртэй байсан юм) хэд хэдэн зүйл дээр маргалдаж байснаа санаж байна. Энд зөвхөн нэгийг дурсъя.

	Ядуу айлын ганц сайн морийг баяных эзэрхэн авчаад түүнийг барьж авах гэж ядаж байгаа нэг хэсэг хийх хэрэгтэй боллоо. Энэ бол Ванганы санаа юм. Тэгэхээр нь би хэллээ. «Барьж ядаад байхдаа яадаг юм. Баян айл хэдэн сайн адуучинтай, бас хэдэн уургын морьтой байсан байлгүй» гэлээ. Тэгсэн нь Ванган:

	— Үгүй, үгүй ядуу айл тэгвэл ганц морио яаж барьж байсан байх вэ? Тэднийд уургын морь байхгүй шүү дээ. Очоод л хүзүүдээд авдаг байсан байж таарна... Тийм морийг уургалах гэхээр үргэж ороолоод сүйд болох ёстой доо— гэж байсан нь санагдаж байна.

	Үнэхээр юмыг гүйцэд боддог нь гарч байгаа биз? Ийнхүү зохиолын хэсэг, орсон гарсан зүйл бүрийг нарийн тунгаадаг нь тун гайхалтай байсан юм.

	«Өглөө» гэдэг киног зохиож байх үед иймэрхүү хэлэлцэх, маргах зүйл олон гарч байсан. Бараг тухай бүр бүтээхийн туршлага, амьдралын мэдлэг зузаан, учир зүйн гогцоог сүрхий олдгоороо Л. Ванган маань санаагаа лавтайяа нотлон чадаж, тэр бүхнийг нь би хөдөлшгүйеэ хүлээн авч байсныг хэлэх юун! Харин өөрийн санасан нь үнэхээр согогтой бол мэтгэн мэлзээд байдаггүй, тэр дорхноо нөхрийн зөвийг хүлээж авдаг байсныг үл дурдан өнгөрч болохгүй мэт. «Өглөө» гэдэг кино дээр Сүхбаатар, Бодоо, Данзан нар Богд хаанд бараалхаж буй нэгэн хэсэг байдгийг үзсэн хүн санаж байгаа байх тэгэхэд богд хаан эртний сургаалыг иш татан, төр улсыг тогтоож төвхнүүлэх хэчнээн бэрхтэйг дурддаг билээ. Үүнд Бодоо зэвүүцэн хэдэрлэж, Данзан хэлэх үгээ олж ядан гөлөлзөж байдаг юм. Тэгэхээр Сүхбаатар зохих хариу өгөх ёстой нь уул зохиолыг бичиж байгаа бид хоёрт тодорхой байлаа.

	Таны саяын хэлдэг үг бусдаас булаан эзэлсэн нутгийг хэлж байгаа болохоос эзэн хүн улс орноо эзэгнэн захирахыг хэлсэн үг биш байна— гэсэн санаатай үг хэлье гэж би бодоод түүнийг бичлээ. Ванган миний тэр бичсэн үгийг баллаад ондоо үг бичив. Би зөвшөөрсөнгүй. Ванган хэдэн ондоо янзын үг бичив. Гэтэл тэр бүхэн нь миний санаанд буудаггүй. Тэгэхээр нь Ванган миний бичсэн үгийг найруулгын төдий янзлаад балласнаа сэргээж бичсэн билээ.

	Ингэж бусдын санал онолыг соргог сонсож, нямбай ханддаг нь надад бас л их сонин санагддаг байсан юм. Их ч сургамж болсон юм.

	Ямар нэгэн зохиол бичихээр бодож явахдаа үргэлж бодсон санаснаа хүнд ярьж явдаг билээ. Хүн голно шилнэ гэж байхгүй, хэнд ч хамаагүй ярина. Сонссон хүн тэгэхээр заавал нэг юм хэлнэ. Тэр бүхнийг тусгай авч, зохиолынхоо төлөвлөгөөг хянан засварлаж, хасахыг нь хасаж, нэмэхийг нь нэмсээр байгаад амаар ярьдаг бэлэн зохиолтой болчихно. Түүнийг бас дотнын хэдэн нөхөдтэйгөө ярьж эцсийн саналыг нь сонсож аваад өөрөө машиндаад суучихна даа. Нэг жүжгийг 7 хоногоос илүү машиндахыг нь би мэдэхгүй юм. Урьдчилж хамаг юмыг нь бодчихсон тэр байтугай харилцан ярих яриаг нь хүртэл бодчихсон хүнд тэр бүхнийг цааснаа буулгахад дунджаар гэдэг албаны үг хэрэглэвэл өдрийн нэг үзэгдэл л байдаг юм байна билээ.

	Мэдээжийн хэрэг бичиж байх үедээ гацах нь байдаг л байсан юм. Тийм үедээ над руу хааяа утасдаад:

	— Чи нэг ирэлгүй болохгүй нь гэдэг сэн. Очиход үстэй дээл нөмгөн өмсчихөөд, папирос тамхины соруулыг нь лавхан зуучхаад өрөөн дотуур, өсгийгөө хүндхэн тавилж алгуурхан холхиж байдаг сан.

	Тэгээд гацсанаа ярьж, хүний санал зөвлөгөө сонсоод дахин машиныхаа ард сууна. Машиндаж гаргасан зүйл нь өгсөн саналаар хийсэн ч зүйл байдаг, тэс ондоо ч байж болзошгүй л байдаг. Хүний санал онолоос тусгал авч шал ондоо зүйл бодон олдог нь надад бас их л гайхалтай сонин чадвар шиг санагддаг байсан юм.

	Энэ эмхэтгэлд орсон жүжгүүдийг дахин уншихад зохиосон хүний нь дурдсан чанар байдал нүдэнд харагдаж, санаанд ургасан учир тэр бүхнийг оршлын оронд бичин толилуулав.

	Ч. ЧИМИД

	1969 он



	



	ДАЛАЙД ДУСАЛ НЭМЭР

	 

	Хошин өгүүллэг

	 

	Гярхай Буд гэхээр Улзын голынхон анддаггүй юм. Будынх өглөө эртэч, үдэш оройчоороо алдартай. Алдуул малын тухай сураг гаргая гэвэл Будтай л уулзана. Буд хэнийх хэдэн тооны ямар зүсний үхэртэй, хэний адуу хаа яваа, хэний мал өсөж хэд хүрч, хэний малаас хэд үхэж хорж байна гэдгийг бараг тоо толгойгоор нь мэдэж байдаг учраас, нутгийнхан Будыг гярхай, хүнд тусч гэж үнэлдэг тал байвч, зарим нь Буд дэндүү саваагүй, үзсэн харсан бүхнээ тоолж тогтоож явдаг илүү зантай гэж ад үздэг ч тал бий. Будын энэ занд эхнэр Мажид нь бас дургүй. «Хэний хэдэн мал хаа явж байна, чамд ямар хамаатай. Чиний энэ нүдэндээ үзэгдсэн бүхнийг тоолж тогтоож явдаг зан уу, нэг л гай болно шүү» гэж үглэдэг боловч Будын өсөхөөсөө өдий хүрсэн дадал хэвээрээ л байжээ.

	 

	* * *

	 

	1939 оны хавар юм сан. Буд дан морьтой Баянтүмэн ороод буцаж явтал нь зам дээр цэргийн хуягтын цуваа дайралдан өнгөрөхөд зүгээр зөрж чадсангүй, ачааны, суудлын машин, хуягт тэрэг нийлсэн дөчин таван тооны техник гэж тогтоогоод Будын толгой дээгүүр хэсэг нисэх онгоц өнгөрөхөд ес есөөрөө гурван хэсэг бүгд хорин долоон онгоц зүүн тийшээ өнгөрлөө гэж тогтоогоод үлджээ. Буд нутгийнхаа зах руу ороод ганц хоёр танил айлаар буугаад мордохдоо үзсэн харснаа ярьсаар л явжээ.

	Дамжсан үг даваатай гэгчээр, нар хаасан зуун онгоц, зам хаасан мянган танк зүүн тийшээ явж байна гэж гярхай Буд ярьсан гэнэ, одоо л цаг биш болох нь гэдэг цуурхал тарснаас болж Буд гуай сумын захиргаан дээр хэд хэд дуудагдан байцаагдсан боловч хэрэг төвөгт оролгүй мэнд өнгөрсөндөө дотроо залбиран явдаг болжээ. Мажид авгай энэ явдлыг сонсоод:

	— Насаа идэж нарваан цайсан тархи минь дааганаасаа биш дарвагараасаа болох хүн гээш гэж нөхрийгөө зүхэж үглэхэд Буд бас ч бууж өгсөнгүй,

	— ф-и-й. Гэрийн мухраас холдоогүй чи юүгээ мэдхэбшэ ий? Би хуу харав. Итгэхгүй бол долоон уулын цаагуур тониллоо. Манай нам засаг, союз гүрэн хоёр, цэрэг зэвсгээ хаана байлгахаа мэдэж байгаа юм байлгүй гэж дүрэмджээ.

	Гэтэл тавдугаар сарын эцсээр японы түрэмгийлэгчид манай хил хязгаарыг зөрчин довтолж Халхын голын орчимд дайн болж байна гэнэ гэдэг яриа тархсаны дараа Улзын голынхон Буд оргүй юм хэлэх ёсгүй, мэдэж л байсан байна гэж яриа гарсныг олж дуулаад бас их хаахгар явдаг болжээ. Гэвч эхнэр Мажид давтан яншсаар:

	— Чи мэнд үнгэрсэндээн баярла. Хүгшөрөөш авиагүй суу, бүү шаша гэж үргэлжлүүлэхэд Буд догшрон:

	— Хэн маань хөгшрөөв бурхан үзэг. Уржигдар намайг сумын захиргааны дарга туранхай Базар бас хүгшөрөөш гэв. ф-и-й!

	— Юунд тийгээв? гэж Мажид инээмсэглэв.

	— Манай сумын эрчүүд фронтод явах гэж саналаа өгч байхад би нэрээ бичүүлэх гэсэн юм. Тэгсэн чамайг авахгүй, чи хөгшин гэж байхгүй юу. Би туранхай Базарт хөгшин залуугаа үзүүлээв.

	— Ээ чөтгөр. Чи согтоод сумын даргатай нанчилдаа гээч үү?

	— Нүхэр чи мунхаг юм бүү ярь. Дайн байлдаан болж байхад сумынхаа даргыг нанчиж байх бүдүүлэг хүн би биш. Би Базартай хатуу ярина.

	 

	* * *

	 

	Энэ ярианаас хойш долоо хоноогүй байтал сумын зарлага Будынд ирж Базар дарга яаралтай дуудаж байна гээд Будыг аваад явах болжээ. Мажид Будыг зэмлэх үгээ олж ядаад дэмий л:

	— Хохь чинь дээ. Буд минь гэхэд Буд омогтой нь аргагүй:

	— Нүхээр бүү янш. Яяр чөтгөр. Гэмгүй хүнийг амраахгүй оролдоод байдаг туранхай Базарыг би чөмгийг нь хугалаад ирэхэв. Шоорт возми гээд чанга чанга дэвсчин их л сүржин мордов.

	 

	* * *

	 

	Сумын захиргааны үүдийг татахын хамт Будын уур омог зүрх зориг эрс буурчээ. Базар даргын царай Будын санаснаас ялдам байдалтай мэндлээд:

	— Зэ Буда. нүү. Түргэн зөө. Сайдмай худагтай тэнд... Май түлхүүр Энэшин сэргэй сагай аймшагтайхан найдамтай даалгавари гээшэ.

	— Юу хэхэ гээшэбийб худагай хажууд?

	— Мэдэхэш. Зөө, зөө.

	— Тийгэхэ л болоо гэж Будыг бууж өгөхөд, Базар:

	— Худагай хажууд ород хэлин чинь хэрэгтэй болоо гэхэд Буд сандран,

	— Бигүү? Юү мэдэхбийб, Бур-хоон!

	— Чиний ород хэлин хүрэхэ. Ганцхан чи тэндэ ородоор нэг ч хараал тавьж болохгүй.

	— Зэ, зэ гэж Буд их л уриалган хүлээтэл, Базар:

	— Чи үзсэн бүхнээ тоолдог зүсэлдэг зантай. Тэр худаг дээр ирээд явсан бүхнийг тоолж тогтоож хэн бүхэнд ярьж чалчиж болохгүй.

	— Зэ зэ. Мэдээв.

	— Чи, зэ зэ л гэж байдаг, сайхан мэдээрэй, нүхээр! .

	 

	* * *

	 

	Будынх дөрөв хоног нүүж Цайдмын хөндийн олон замын уулзуурын худаг дээр ирж буухад сумнаас худгийг маш сайхан засаж тордоод, шинэ онгоц, шинэ модон таг, бөх бат цоож цүү цуургатай, дээрээ хүрдэн татуургатай болгожээ. Хоёр хөгшин өдөр шөнө, эрт орой цуваа ирсэн цагт машины ус онгоц дүүрэн, цайны ус хувин дүүрэн савлаж, даарч хөрснийг нь гэртээ урьж гал түлэн халуун сүүтэй цай балгуулж, халууцаж тоос шороо болсонд нь цэвэр хүйтэн ус гар, толгой цээж рүү нь хийж өгч сэрүүцүүлж, хүрэх газрын хол ойр зам чиг асуусанд нь орост нь оросоор, монголд нь монголоор хэлж зааж хөл хөгжөөнтэй амьдрах болжээ.

	Удсан ч үгүй зэвсэг, хүнс тээврийн орос, монгол жолооч нар энэ замын уулзуурыг Будын худаг гэдэг болсонд, Будын нэр Халхын гол, Тамсаг, Матад, Баянтүмэн, Эрээнцав, Хэнтий, Улаанбаатар хүртэл цуурайтах болжээ. Сурсан юмыг сураар боож болдоггүй гэгчээр Буд худгийн хажуугаар гарсан машин, техник цувааны тоо зүсийг дотроо ажиж тогтоосоор байдаг учраас, арын албаны зарим дарга нарын асуусан сурагласан бүхэнд тодорхой хариу өгч тусалдаг байжээ. Тэр ч битгий хэл, хоёр удаа дайралдсан орос, монгол жолооч нарын нэрийг мэддэг, машиныг нь таньдаг гярхай хүн учраас танил найз олширч талх, мохоороор дутахаа больжээ. Орос жолооч нар энэ хоёрыг сайхан зантай, эрт орой, шөнө, өдөр үргэлж бэлэн хариуцлагатай байдаг хайрламаар хөгшид гэж магтан, Будыг зааж «отец ты», Мажидыг зааж «тебя Марусь» та хоёр ийм улс гэж эрхий хуруугаа гозойлгоход нь Мажид хөгшин өмнөөс нь:

	— Хөөрхий аль газрын ямар хүний нь үр сад энд ингэж яваа юм бол гэж амандаа үглэдэг байв. Нэг өдөр зүүн талаас ирсэн орос жолооч нартай уулзаж, ус татаж байсан Буд оросоор чанга чанга хараал тавьж байгаа бололтойг Мажид дуулаад сандран одоо яадаг билээ. Базар дарга хараал хэлж болохгүй гэсэн юм гэнэ билээ гээд гарч худгийн зүг гүйвэл Буд шанаа тулан тонгойн сууж хөлс нулимсаа ханцуйгаараа шудран арчиж урт санаа алдан өндийж:

	— Дайн гэдэг дайн гэж зөөлөн хэлсний учрыг сүүлд дуулбал Будтай мохоороор эхэлж танилцаад, сүүлдээ нутгийн ах дүү шиг болсон залуу орос жолооч хүү бөмбөгөнд дайралдаж машинтайгаа хамт тэсэрсэн тухай хэл сонссон байжээ. Буд ингэж танилаар талын чинээ, талх, тамхиар уулын чинээ амьдран бужигнаж суухдаа, Базар дарга намайг дассан нутаг зуслан, ах дүүгээс минь холдуулж энэ эзгүй хөндийд ганц гэрээр нь хэдэн малтай нь цалин хөлсгүй худгийн сахиул болгож хөөснийг бодоход цуурхал тараалаа, хэрүүл хийлээ гэж шийтгэл ноогдуулсан юм байна гэж бодмоор, гэвч энэ чухал замын зангилгаа, худаг хамгаалах, цэргийн тээвэрт туслах чухал ажлыг итгэж найдсаныг бодоход, үнэхээр байлдааны үүрэг өгсөн юм байна гэж бодмоор, чухам шийтгэл итгэл хоёрын аль нь болохыг Буд бодоод бодоод учрыг нь олдоггүй байжээ.

	 

	* * *

	 

	Наймдугаар сарын эцсээр самуурайнууд бууж өгч дайн дуусаж байна гэдэг сургийг жолооч нараас Буд дуулаад нэг их ч гайхсангүй. Учир нь гэвэл зөвхөн манай хажуугаар өнгөрсөн хүч тийм байсан юм чинь, нийтдээ зүүн тийшээ чиглэсэн зам бүхнийг ийм байсан гэж зүйрлэвэл үнэхээр Буд хөгшин барагцаалах нөхцөлгүй санагджээ. Буд худаг дээрээс эгцээрээ алхаж гэртээ орж ирээд:

	— За хамган одоо буцах гэхэд Мажид гайхан:

	— Юу? Дайн дуухаа гээшүү?

	— Дуухаа, дуухаа. Самуурай нь дуухаа гээд хоёр мөрөн дээрээ тогтсон замын өлөн шороог ханцуйгаараа балбан гөвлөө.

	Ялсан орнуудын, цэргийн баяр хөгжөөнт цуваа зүүнээсээ тасралтгүй цувж эхлэв. Хоёр хөгшин сумын төвөөс сураг хүлээж суутал Будынхтай айл саахалт амьдардаг Морхой өвгөн гэнэт орж иржээ. Морхой өвгөн нөхрийн чанар ядарсан цагт гэдгийн үүднээс хоёр хөгшнийг эргэж, туслахаар морин тэрэг ачаатай нууцлан гарсан учраас ямар ч мэдээ авч ирээгүй нь харамсалтай. Харин энэ хоёр санаа сэтгэл өрнүүн, хоол хүнс юм юмаар элбэг дэлбэг амьдарч байгааг ажиглаад, буруу ойлгож тэр газраас тээр болсон ачаа хүнс тэрэг дүүрэн чирч ирсэн нь Морхойд ичгүүртэй санагджээ. Гэвч яах вэ, хавьд уулзаагүй гурван хөгшин, нутгийнхаа тухай хүүрнэн эхэлсэн хөгжөөнт яриа, Морхойн авчирсан бяцхан шимийн архинд улам ч өрнөн даамжирч, Будын ярианы сэдэв Халхын голын дайны ялалт, эдний хажуугаар өнгөрсөн зэвсэг техникийн тухай, бас бус Будын үзсэн ажсан зүйлүүдийг тоочин гайхуулах чиглэлд хөгжихөд, энэ байдлыг болгоомжлон буруушаасан Мажид Будын сүвээ дээрээс нэг удаа нууцлан чимхэхэд Буд цочин:

	— Нүхэр яана гээшив гэж зандраад яриагаа үргэлжлүүлэв. Мажид дахин ойлгуулахыг бодож тохой руу нь ёвортол:

	— Салгалсан чавганц минь яахдаа хамаг архи асгуулна гээшив гэж эхнэртээ ширэв татаад, аяганд үлдсэн жаахан балган аягаа тавиад яриагаа үргэлжлүүлэв. Будын яриа бүр хэтрэх байдалд орохоор нь Мажид тэсэж чадалгүй өндийн араар нь өнгөрөхдөө нугалж суусан нүцгэн хөл дээр нь гуталтай хөлөөрөө сайн гэгчийн гишгээд автал:

	— Ээ чөтгөр ав. Шоорт возми. Нүдээ өвөртлөө юү. Хөлийн хуруу гишгээд гэж гэр дүүрэн хашхирав.

	 

	* * *

	 

	Морхой өвгөнийг буцсаны дараа сүрхий ширүүн муудалцаж, дараа нь дуу хураацгааж гурав хонохдоо, Мажид дотроо ялагчийн байдалтай, Буд ая засагчийн үүрэгтэй өдөр өнгөрүүлж байтал үд хэлбийхийн үед машин дуугарахад, Буд шагайн харвал «ГАЗ-М-1» гэдэг суудлын хар тэрэг гэр чиглэн эрчээрээ давхиж ирээд зогсов. Машинаас залуухан дэслэгч, мөн нэг байлдагч хоёр бууж ирээд мэндлэлцсэний дараа дэслэгч ам нээж?

	— За Буд гуай, хөгшин хоёр хувцаслана аа. Аймгаас та хоёрыг яаралтай аваад ир гэсэн гэв. Айсан сандарсан Мажид авгай:

	— Ээ бурхоон гэж амандаа шивнээд дотроо гай болсон муу Морхой өвгөнөөс л боллоо гэж боджээ. Буд ч мөн сандарч бантсан байдалтай дотроо тохирох асуулт шилэн нэг хэсэг тээглэж байснаа:

	— Ээ бид хоёрыг яах юм бол? гэхэд дэслэгч:

	— За түргэлье. Хурлын наана амжуул гэсэн юм. Тэр худгийнхаа түлхүүрийг энэ байлдагчид өгчих гээд байлдагчийн зүг заав.

	 

	* * *

	 

	Баянтүмэний дивизийн клубт пиг битүү цэрэг, дарга нар дүүрэн сууцгааж хурлын тэргүүлэгчдийн зүг анхаарчээ. Нэрсийн жагсаалт дуудаж байгаа даргын хоолой Холхонойн Буд, Бодийн Мажид гэх нь олны нэрэн дундаас улам ч чанга цуурайтах шиг болж суудлын чөлөөгөөр цуврах дарга, цэргүүдийн дунд содон харагдах өргөн эмжээртэй хоёр бараан хувцастай хөгшин цувран алхалж тайзан дээр очиж «Халхын гол 1939 он» гэсэн цэнхэр паалантай тэмдэг энгэр дээрээ зүүлгэж зогсоход хэн хэн нь чухам хаа гишгэж яваагаа мартжээ. Тэр хоёр үдэшдээ аймгийн бэлэг шан хүлээн авч дайлуулан зочлуулж, маргааш өглөө нь хөнгөн тэрэгний ард зэрэгцэн сууж их л гэдгэр явахдаа Мажид авгай ам нээж:

	— Амжсан бол аймгийн төв дээр байгаа ганц хоёр нутгийн айлаар ордог байж гэтэл Буд огцомхон хоолойгоор:

	— За нүхээр бүү гайхуул. Нам гүрэн минь чи бид хоёрыг тэнгэрт мандууллаа. Чи бид хоёр юу хийгээ гээшив? Далайд духаал л юм гээш гэв.

	 

	1968 он

	 

	

	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

